
	PATXI LOPEZ DE TEJADA

	 

	materiaren egitura

	 


1

	 

	Istripuek, indarrak 

	gauzen egia erakusten digute, 

	beren barruko bortizkeria, 

	beren egia apurtuta, 

	lehertuta, 

	beren heriotzaren 

	bizitasun distiratsua, 

	iragankorraren edertasuna 

	ezerezaren azalpena 

	bezala.

	 


2

	 

	Orain badakizu 

	edo jakin nahi duzu 

	ezin duzula ukitu, 

	ezin duzula sentitu, 

	edonolako kontaktua 

	ezinezkoa delako 

	izatearen zopa elektrikoan,

	non zatiki nimiñoenek 

	elkar atzera botatzen duten 

	eta elkarrenganako lera duten 

	beraien bazterretatik, 

	diamantetan mamitutako ikatza 

	baino gogorragoa den 

	ezereza urrun batek 

	banakatzen baititu, 

	eraztunez bildutako 

	iduneko hautsi bat 

	besterik ez baikara, 

	eta egia bakarra 

	heriotza dela, 

	heriotzak ukitzen 

	zaituenean 

	ukitu dezakezula bakarrik,

	eta munduraino, 

	gauzetaraino, besteengana, 

	heriotzan bakarrik

	ailegatzen zarela,

	heriotzaz bakarrik

	ukitzen duzula mundua,

	mundura iristen zarela azkenik

	eta bien bitartean 

	zeure bazterretara

	agertzen zara, 

	usaintzen duzu

	edo usaintzen duzula uste duzu,

	eta heriotzak

	erdi zaitzala

	espero duzu,

	zure amodioa erdi dezala,

	heriotzak munduari

	emango zaituela

	espero duzu,

	konorterik gabe.

	 

	Eskua uretan sartzen duzu

	eta gero ekialdeko haize lehorrera

	zabaltzen duzu

	baina erreala den gauza bakarra

	zure heriotza dela

	badakizu.

	 


3

	 

	Materia ez da sortzen 

	eta ez da suntsitzen, 

	eraldatu egiten da bakarrik,

	ez du sufritzen 

	eta ez du amesten, 

	badirau bakarrik,

	ez da hiltzen, 

	existitu egiten da 

	bakarrik;

	gu eta basapiztiak

	bakarrik gabiltza

	izu organiko honetan, 

	min odoltsu 

	honetan.

	 

	Materia etsaiak

	harramantzatsua beti

	bakarti sentiarazten gaituen 

	urruntasuna

	ekoizten du,

	zuritzen 

	eta oxidatzen

	gaituzten

	gorpuzkiak zorrozten ditu,

	materiak bereak bezala

	erreklamatzen gaitu

	minez.

	 

	Materia eraldatzen da

	eta guk zati moduan

	zera pentsatzen dugu,

	ez garela bizi,

	harriak bezala, ura bezala,

	eta ziur aski

	garen nekaldi alfer honek 

	gehiago ahitzen gaitu.

	 


4

	 

	Izatea indarra da, 

	gainontzekoaren aurka egiten den indarra, 

	arnasa higierazlea izateko nahia, 

	itsasoko uhin hutsa eta azkarra 

	aparrekoa den dena 

	arera botatzen zaituelako badena, 

	bultzatzen duen aireak 

	bultzatzen duelako, 

	gauza huts orok elkar bultzatzen duten legez, 

	eta zuk gauzak bultzatzen dituzu 

	eta denbora bultzatzen duzula uste duzu, 

	norabidea zentzua dela,

	eta bazarela uste duzu.

	 


5

	 

	Gure erraldoi txikitxoen

	zentzua mugimendu hutsean bilatzen dugu,

	apurtzen diren gauzetan,

	astroen ilunabar aspergarrian,

	orbainen moduko egartsuengan,

	eta ura eta airearen kolore tipilduetan,

	amorratuak eta materiagabeak

	elektroien gisara 

	sortzen eta kontsumitzen gaituen 

	oxigenoa

	irensten dugu 

	eta beharbada

	adimena

	materia magnetikoa eta mamigabea

	baino errealagoa da,

	maitasun mingarria,

	lokatza baino gogorragoa,

	ahanztura

	gaua baino opakuagoa,

	zerk dirau gehiago?,

	ezer ez,

	zer da argia?,

	itzal bat,

	momentu bat.

	 

	Jaten gaituen materia 

	jaten dugu, 

	eta garen materia 

	begiratzen 

	eta usaintzen dugu, 

	non amaitzen da denbora?, 

	agian argiaren nahian, 

	ametsaren erradiazio hilgarrian.

	 


6

	 

	Nire poroak 

	ezkatatu egiten dira 

	iceberg gaziek egiten dutenean,

	nire gia arrakalatua 

	hazkorra dago udaran bezala, 

	eta nikela nire odolean 

	beltza eta antzinakoa da, 

	ildoak nire erkainetan 

	ilargiko aranak bezalakoak dira, 

	edo adabakiak euliaren hegalean, 

	edo estratu bertikalak labarretan, 

	nire gorputza

	urtetsuegiak diren mineraletan 

	mamituriko izerdia da, 

	bizidunen nakar-itxurako jelatina bera planetaren garbitasuna lohitzen duena 

	eta bere adur kirasduna bazter guztietan laga nahi duena, 

	nire bizitza ekaitz bat bezalakoa baita, 

	zeruko argia kolorgea edo urdina, 

	hotza edo irakina, 

	mendiak apurtzen eta zabaltzen dituelako

	soilik 

	dirauena,

	eta nire tristeziak eta nire argiak

	batzen eta igarotzen dira

	hodeien gisara

	hiriaren egun eta gauetatik,

	eta abere-senagatik

	nire amodioa eta nire oroimena

	herrestan daramatzat

	bideetatik at,

	lotan nagoela ere bai,

	eta nire hezurrak 

	ibaiaren harri porotsuak bezala 

	sentitzen ditut, 

	harkaitzetako makila lehorrak 

	bezala, 

	nire haragiak

	hauts hezearen modura 

	dar-dar egiten duelarik, 

	eta nire giharren tentsioa 

	suak bere forma 

	baino gutxiago 

	jasaten dut;

	ni gauza bezala 

	bizi naiz, 

	munduak urruntzen 

	eta biltzen dituen 

	grabitateak eutsita, 

	materiaren esfera bakoitzak 

	banatzen duen 

	elektrizitateak elikatuta, 

	izatearen ertzak 

	bultzatzen dituen 

	gorroto itsu berak 

	esnatuta.

	 


7

	 

	Nork daki 

	atomoaren nukleoan 

	distira bat ote dagoen, 

	arturratzen ote den 

	bere ahoan, 

	bere ilargi gazteek, elektroiek 

	bere eguzkia ezkutatzen ote duten eklipsetan 

	zenbait urtarotan.

	 

	Nork daki

	galaxia osoan ere 

	distira bat ote dagoen, 

	bere ahoan 

	eguzki bakar bakarti bat 

	arturratzen ote den 

	aro bakoitzean.

	 

	Nork daki

	umekiaren betseinetan 

	distira bat ote dagoen,

	eguzki gorri bero batek 

	bere atzazalak 

	urreztatzen ote dituen.

	 

	Nork daki

	gauza eta izaki bakoitzari 

	argi pixka bat 

	iristen ote zaion.

	 

	8

	 

	Gorputz baten masa 

	beregandiko urruntasuna 

	berdinekoa da, 

	gorputz baten masa 

	bere pisua da, 

	handiagoak erakartzen duen 

	indarra 

	berdinekoa, 

	gorputz baten masa 

	erortzen den abiadura 

	berdinekoa da, 

	gorputz baten masa 

	batuketa bat da, 

	konpontzeke dagoena, 

	bere presentzia, 

	besteak hiltzen duen 

	erradiazioaren 

	intentsitatea, 

	gorputz baten masa 

	berotzeko

	eta hozteko  behar duen 

	denbora da, 

	islatzen duen 

	izakiaren tamaina, 

	bere argiaren uzta, 

	korapilo laxo bat, 

	bere izatearen 

	eta denboraren arteko 

	kenketa.

	9

	 

	Unibertsoaren ertzean uhinak 

	etengabe dihardu bere neke zentzugabean, 

	ezereza fronte orotan inbaditzen duela pentsatzen baitu 

	eta ez da konturatzen ezereza margotu besterik ez duela egiten, 

	ezerezak bera inbaditzen duela benetan,

	bere arnasa hutsarekin puzten, planetak, konstelazioak eta galaxiak, 

	eta protoiak, neutroiak eta mesoiak 

	bata bestearengandik urruntzen, 

	ezereza gehiagorekin elkarren artetik banakatzen, 

	huts gehiago injektatzen 

	inoiz elkar ukitu ez zuten apurren artean, 

	ez baita konturatzen 

	bera izan zela

	ezereza puruaren

	profanazio hura

	materia edo izatearen pixka haren аgerpena

	suntsitu egin zuena, 

	lehertu egin zuena Big-Bang-ean,

	bere baitatik

	banandu egin zuena,

	eta orain ere, betiko

	geure baitatik banatzen gaituela,

	zatikatu eta zabaldu egiten gaituela,

	sentitzen dugun hutsaz betetzen gaituela,

	bera konkistatzen eta berak gu inbaditzen gaituelako

	aintza abesten dugularik,

	bere kulturaz kutsatzen garelarik,

	ezerezaren zentzu absurdoaz

	eta izan izanaren mineriaz,

	isiltasunaren eta gabeziaren lezioaz.

	 


10

	 

	Ura, sare infinitesimal bat bezala.

	besoari datxekio, 

	eta nik busti dela sentitzen dut, 

	uhin txikietan murgiltzen naiz, 

	urdin argitsu eta bihurrian

	urperatu egiten naiz ,

	nagiak ateratzen ditut eta indar izugarrien eraginez

	gelditu egiten naiz, 

	bere ingrabitate astunean, 

	gorputza esekitzen zait, 

	eta Lurreko elementu bizien 

	molekula hutsen 

	konfabulazio likido liluragarriak 

	azkar setiatzen nau, 

	eta nire bihotzaren taupadek 

	eta nire lepoen ikarek 

	atomoen zutabeak eraisten dituzte 

	eta herrestan daramatzate haserre.

	 

	Azaleratzen naiz 

	atomoen barreneko hutsa 

	arnastu edo xurgatu ezinik 

	erleek petaloetan 

	ihintza edaten duten moduan, 

	eta ttantten parodia irrigarria

	inoiz ukitu ez nauena 

	askatzen zait, 

	eguzki eta aire lagunek 

	barreiatzen eta puzten baitituzte.

	 

	Itsasoaren baitan 

	urezko haize bat geratu da 

	bukaeraraino etorriko diren milurtekoentzat, 

	itsasalde eta hondartza eta labar 

	eta arrain eta itsas txakur eta koral eta gila guztiak 

	ukitu gabe bultzatuko dituena, 

	behin eta berriro.

	 

	Niregan oroitzapen bat geratu da, 

	egun batean ehortzita, 

	hilezkorra, 

	nirean ainguratuta 

	eta nire aroei zabalduta bakarrik 

	behin eta berriro, 

	berriro 

	ukituko naun uhinaren 

	itzalarena.

	 


11

	 

	Nondik etorri ziren 

	nire ikastetxeko hormetako igeltsuko 

	sodioa eta potasioa, 

	nire odol argiko 

	hidrogenoa, 

	maindireetako hautsa, 

	itsutu ninduen argia, 

	nahiaren elektrizitatea, 

	gau gordinak, 

	zenizkion hitzak, 

	adarretako hotza, 

	belarren kopurua.

	 

	Jainkoaren ahotik, 

	liburu santuaren orrietatik, 

	ezerezaren zauritik, 

	zentzuaren zainetatik, 

	beraiengandik, 

	guregandik, sortu ditugunak, 

	huts zuritik, 

	oroimenik gabeko gabeziatik, 

	amaierako soketatik.

	 


12

	 

	Urre argitsua hasierako iluntasunetik atera zinena, 

	eguzkiko urrea, jainkoek eta lurrek eta gizasemeek 

	hainbeste ukitzeagatik purutasuna jadanik jasan ezin duzuna, 

	erregeak koroatu eta armadak hobiratu eta kontinenteak 

	aurkitu zenituena, egunsentiaren antzeko urre basati eta ederra, 

	itsasoetako eta mendietako eta basamortuetako urrea, 

	Lurreko eta urrutiko galaxia gazteetako planetetako urrea, 

	beste materia ororen balioa pentsatu zenuena, 

	atomo distiratsu eta garbien urrea beti lotan zaudena, 

	urre zaharra eta benetakoa, urre triste eta garailea, 

	maite zaitut deseatu ezin dena maitatzen den legez, 

	zu zara lege urrikigabea, bizitzaren prezioa,

	mundua lauskitzen duzuna zure hatz epel ezkutuekin, 

	kristal betea, ekialdeko ispilua, metal organikoa, 

	zure materia hutsean 

	denbora eta ezereza 

	baitzara.

	 


13

	 

	Petrolioa,

	siluruen odol zimelduaren xarabe beltza,

	jandako eta ehortzitako hostoei darien goitika itsaskorra,

	haratustelen aleazioa, planetaren lehen garrasien listua, 

	hotz etengabe batek urtutako hezurrak,

	enbor erorien sapazko pure mingotsa, izerdi destilatuen pattar sukoia, 

	itsas leizeko arrainen begietako lurrin preziatua, 

	luma altuenen koipe memoriala, 

	gaueko miloi beldurren esentzia sutsua, haginkaden, zabaltzen diren betazalen eta arratsalde luzeen nahasketa, 

	minaren erretxina lodia, 

	usteltasun ororen garagardo erlijiosoa,

	zu zara ametsaren eta zentzuaren ura, suak zure ke beratua zeruetako argira askatzen du azkenean, 

	su meta handi eta bakarti batean,

	heriotza berri batean,

	eta amaierako erredentzioan.

	 


14

	 

	Mugitzen garen bakoitzean 

	berotu egiten gara, 

	eta munduaren inklinazioa 

	gehitzen dugu.

	horregatik, 

	ezer ez egiten saiatu behar dugu, 

	saihetsezina gerta dadin saihesteko,

	berehalako akzidente guztiak,

	bukaerako - katastrofearen hasiera, 

	edo agian bestela mugitu beharko ginateke munduaren indarra ez dadin galdu, 

	ez bultzakadari eutsi 

	bultzakada gainontzekoei helarazi baizik,

	amarengandik semearengana, aitarengandik alabarengana,

	bizidunen eta hilen artean,

	eramaten utzi 

	jarki gabe,

	eta azkarregi joan gabe, 

	iragatea bakarrik, 

	izan gabe, 

	harriak edo landareak bezala, 

	kaioak bezala, 

	hil bezala bizi,

	jaio ez izatea,

	lo egin eta ikusi.

	 


15

	 

	Zerbait, 

	zerbait ezerezean,

	zerbait

	ezerezaren aurka,

	zerbait ukigarria,

	zerbait entzungarria,

	zerbait.

	 

	Zerbait bagara,

	eta zerbaitengatik

	bizi gara,

	izana eta arrazoia,

	zerbait bete,

	solidoa,

	iraunkorra,

	zerbait,

	nolabait,

	nonbait,

	noizbait,

	beti.

	 

	Ez baikara 

	hutsa daramaten 

	oskol batzuk, 

	zerbait badago, 

	zerbait mugitzen da, 

	zerbait gertatzen da, zerbait eri, 

	zerbait libre, 

	zerbait bizirik.

	 

	Zerbaitek zerbait negar egiten du, 

	zerbaitek zerbait garrasi egiten du, 

	zerbaitek zerbaiti beldur dio,

	edozeri,

	zerbaiti.

	 

	Zerbait.

	 


16

	 

	Mundua hiltzen da, 

	eta ezinezkoa da denboran 

	izatea, 

	une batez deskonposizioa

	gelditzea

	eta hausnartzea, 

	izatea.

	 

	Eguzkia itzuliko da, 

	unibertso osoak 

	amaiera bat izango du, 

	eta azkeneko segundoaren atzean 

	ez da jainkoa itxaroten egonen, 

	ez aita bezala behintzat.

	 

	Gure burua bota dugu 

	heriotza memorial etengabe 

	honetara.

	Erortzen ari gara eta 

	elkarri begiratzen diogu, 

	elkarrekin mintzatzen gara 

	beste hizkuntzez 

	erori zirenez, 

	erortzen ari direnez, 

	gorantz luzatzen diogu eskua 

	aitari,

	eta erortzen gara,

	haizearen igurzketarik gabe,

	ezerezean 

	erortzen garelako,

	maitatzen eta lo egiten dugulako 

	erortzen garen 

	bitartean.

	 


17

	 

	Bete dezagun gaurko eguna 

	keinuekin, mugimenduekin, 

	bete dezagun gaurko eguna 

	iraganaz, 

	ikusgarria den materiaren 

	mugimenduez, 

	gizakien eta gauzen 

	dantza madarikatuaz, 

	egunero errepikatzen dena, 

	egunsenti bakoitzean 

	hasten dena,

	dantza egin dezagun,

	bete dezagun eguna berriro 

	iraganaz,

	izan gaitezen.

	 


18

	 

	Objektuen bihozberatasun eza,

	harri gogorren urrikigabetasuna, 

	hodeien axolagabetasuna, 

	euri iraunkorraren hotza, 

	badira,

	hostoak beren ehunarekin

	goiko ezerezaren azpian

	eta beheko ezerezaren gainean zintzilik,

	kulunka,

	ibaiaren arrama gorra, 

	badira,

	gauza oro hain barneliluratuta 

	eta hain hila

	ezen ez gaituen sentitzen,

	ez gaituen entzuten,

	gure odola eta gure izerdia 

	beteak edaten dituzte, 

	inertzia ez baita mugimendua 

	gauza inerteen izana 

	baizik.

	 


19

	 

	Argiak gauzen azalean bere bizia agertzen du, 

	barne iluneko leize zunda ezinetan,

	amaigabeki nimiñoak,

	heriotza eta absentzia dautzan bitartean,

	belztasun bat hasierakoaren kondarra dena, 

	deshabitatua,

	ilunbeen bihotzean,

	zerbait ikaragarri garrantzitsua

	edo zinbriki erabat

	gertatu egiten da,

	isilean,

	itzalak zirkulutan higitzen dira amorruz

	eta geruzak barrurantz erortzen dira oraindik, 

	petalo elektrikoak kurbatu egiten dira

	dagoeneko ukitua izan den beroarekin, 

	bere usteltze gogora ezina baino epelagoa eta egiazkoagoa dena,

	sustantzia betea bere ahanzturan egosten da, 

	distiratu egiten da bakarrik,

	egunetan,

	bere baitan dena, iragana eta etorkizuna,

	hiltzen den bitartean,

	eta argiak bere bizia gezur egiten du.

	 


20

	 

	Harkaitzen bihotzetatik, 

	oraindik bero daudenak, 

	zain hauskorren miraria sortu zen, 

	lurpeko urak xurgatuak izan zitezen eguzkiaren argitaraino, 

	eta itzalen mineral nahasiek 

	eterari distira ziezaioten beren berdea,

	eta orduan 

	armada bat bezala 

	munduaren hatzaparrak 

	altxatu egin ziren, 

	eta setiatzen dituzten hutsaren lurralde guztiak 

	gero eta gehiago seinaleztatzen dituzte, 

	eta beren denborazko eraztunetan handitzen dira, 

	beren harri bizizko materiatan.

	 

	Gizaki baten bizitza bezain arina, 

	zura infinituki lehortzen da 

	litezkeenak diren haize guztiekin 

	hauts bihurtzeraino,

	lurrean iltzatzen da metal baten modura, 

	bere sustraiak leize gogorrenetan hondatzen ditu 

	ile orrazkera deseginak bezala, 

	eta geldoaren itxura egiten du, 

	baina urarekin 

	denborarekin 

	bizitza preziatua galtzen doa, 

	eta izana.

	 

	Erreza da euriaren erremusina onartzea, 

	eta ihintzari amodioa deitzea,

	eta oso zaila izatearen ardura, 

	pisu izugarria.

	 

	Nik maite zaitut, zura, 

	gizakiak maite zaituen moduan, 

	gure etxeak zure materiaz egindakoak direlako, 

	munduaren eta gure arimaren 

	karenaren gisakoak direlako, 

	harri mortua bezala jasotzen zaitugulako 

	eta gero gu bezala hiltzen zara, 

	geure materiazkoa zarelako, 

	gaixoa eta ameslaria, altua.

	 


21

	 

	Odola, sapa, ura,

	epela, beroa, hotza,

	mugitzen,

	elikatzen.

	betetzen,

	Lurraren azala atzaparka;

	lehenengo haria,

	lehenengo adarra, 

	lehenengo izatezko pusketa 

	erori zenetik, 

	erditik, 

	hasieratik, 

	ezerezaren erdian, 

	uhinak errepikatzen

	edo uhina sentitzen duzue,

	dena mugitzen duen uhina,

	izana zabaltzen duena,

	odolaren, saparen eta uraren uhina.

	 

	Denbora barneliluratuaren ispilu opakua, bizitza zopa, 

	formen forma, 

	mugen muga, 

	zainena, aireena, kontinenteena, herrialdeena, 

	herriena, 

	lurrarena.

	 

	Odola, sapa, ura, 

	jainko baten kopatik, 

	beste alaba baten ahoan, 

	ozeanoraino amaiera dena, 

	ozeanoraino hasiera izan zena, 

	edo eguzkiraino

	pasako dena.

	 


22

	 

	Nire odoleko urak 

	Iparraldean bizi zen marrazoaren buztana ukitu zuen, 

	hegaztiaren eztarrian isuri zen 

	irlan,

	Lazaroren begietan 

	ziztua izan zen, 

	eta mendiko behien esnea.

	 

	Suzko mihi bat 

	nire haragian izekitzen du, 

	eta betirako erretzen nau, 

	argi pittin bat 

	besterik ez 

	emateko.

	 

	Baina nire hezurren errautsak 

	emakumeen bildotsaren hautsa 

	izango dira halere, 

	makinaren zikinkeria 

	eta gauaren distira.

	 


23

	 

	Gauzak badauzkagu, 

	gauzak maite ditugu, 

	gauzak jaten ditugu, 

	gauzak etsipenez oroitzen ditugu,

	gauzetako hiriak, gauzetako herrialdeak,

	gauzetako oroimenak, 

	gauzarik gabe ez baikara, 

	gauzak baitira koloreak, 

	zaporeak, 

	denbora, 

	gauzek mugatzen baikaituzte,

	elikatzen baikaituzte,

	eta ezerezaren formak bezala 

	hiltzen gaituzte.

	 


24

	 

	Argi pittin bat

	eta arima bat,

	kontzientzia bat,

	memoria bat eta nahi bat,

	forma emateko materiari,

	gauzei,

	zentzu bat emateko materiari,

	iragankorra izan arren,

	zentzu bat ezerezarena,

	ezerezaren ispilu bat bezala,

	argi pittin bat ezerezean,

	ezerezaren materian.

	 


25

	 

	Sareak,

	atomoetako sareak,

	materiazko sareak,

	ezerezaren ozeanoan,

	zirkin egiten, elkar jotzen,

	elkarrekin nahasten,

	erortzen,

	bizitzaren arrain likitsa

	harrapatzeko

	galtzen.

	 


26

	 

	Hutsaren uhin epela 

	materiaren hondarrean sartzen da 

	uneoro, 

	sakonago; 

	hutsaren uhin epela 

	nire arimaren 

	zentzuaren hormetan 

	sartzen da 

	goizero.

	 

	Izatea akzidente bat da, 

	akats bat, mantsoa, 

	garbitua izaten ari dena, 

	eta plazentaren 

	zikinkeria gogorretan 

	susmoan espero dugu 

	noiz edo noiz hutsetara jaiotzea, 

	huts argitsu 

	eta neurtezinera,

	huts epelera.

	 


27

	 

	Gogorrak dirau,

	gauzen lezioa da,

	mugitzen dena

	aldatzen dena

	hiltzen dela, 

	ahazten dela, 

	eta gogorra,

	gelditzen dena,

	bizi ez dena

	ez baita ezer.

	 


28

	 

	Ezertako makilatxoek,

	burbuilatxoek

	bere burua eusten dute,

	ezereza ezin delako

	bere buruaren gainean 

	erori, eta ezereza 

	ez da desagertzen 

	gainontzeko ezerezean 

	ez zaiolako lekurik 

	gelditzen, 

	eta azken-finean, 

	mundu huts 

	eta aldi berean bete 

	eta iragankor 

	honetan, 

	gauzak gertatzen dira

	ez dutelako

	ezer aldatzen.

	 


29

	 

	Gauzen pisua

	ez da

	beren materiaren kopurua,

	edo beren masaren dentsitatea,

	beren arintasuna

	erortzerakoan 

	baizik,

	beren borondatea hausteko,

	beren obedientzia

	grabitateari,

	jabetza lege bezala

	eta denboraren

	korapiloa bezala.

	 


30

	 

	Nahasketak zikinak dira, 

	materia purua da, 

	altuera hotza, 

	eta argia inoiz 

	ikusi ez duten 

	gauzen artean

	ozena eta hutsa den 

	metal bat,

	beste atomoekin

	haizearen errepikaz betea,

	zimeltzen ez dena,

	gainontzeko materia bezala

	irekitzen ez dena,

	eta nekatzen ez dena.

	 


31

	 

	Kontinente bat bezala

	itsaso txiki batez 

	inguratua, 

	edo bilduta 

	haizea bezala 

	uhin baten barruan,

	ez da erortzen halere, 

	atmosferan flotatzen da 

	eta hegan egiten du 

	munduaren mugimenduen 

	arnasaren putzik nimiñoenak bultzatuta, 

	eta bere azalean 

	argiaren

	edo materiaren

	kolore guztiak agertzen dira

	une batez, 

	zeinean denbora osoa datzan,

	edo badoa, 

	edo apurtu egiten da, 

	eta zure hatzen erkainetan 

	zera uzten du, 

	argiaren pisua,

	bizitzaren hezetasuna 

	eta izate iraunkorraren 

	gogorapena.

	 


32

	 

	Zerbait apurtzen da,

	zerbait usteltzen da,

	zerbait erretzen da,

	zerbait hazten da,

	zerbait hiltzen da,

	zerbaitek zerbait galtzen du,

	zerbaitek zerbait bustitzen du,

	zerbaitek zerbait mugitzen du,

	zerbaitek negar egiten du,

	zerbaiti izerdia dario,

	zerbait gertatzen da.

	 


33

	 

	Juxtu denboraren hasieran

	elementu urriak aratzak zirenean,

	materiak bazeukan oraindik 

	ezerezaren magia,

	eta orduan

	nahasketa handia etorri zen,

	eta nahasketatik

	gauza oro sortu ziren,

	bizitza loratu egin zen

	urtaro batean,

	gizakia jaio zen,

	hori kate bat

	baldin bazen,

	kontzientzia jaio zen,

	eta orain

	ezereza absolutuaren nostalgiaz

	araztasuna asmatu dugu,

	erlijioak eraiki,

	gure hutsa

	mendi eta hondartzetatik

	paseatzen dugu,

	eta galdu dugula badakigu,

	baina aldi berean

	iraungipena irrikitzen gabiltza.

	 


34

	 

	Zura,

	bakartasunaren argiantzaren mamia bezalakoa,

	zurtoin ozeano baten hilerria

	edo zurtoin bakar batena,

	zentzuduna,

	handiagoa;

	bizitzaren eskuen haragia,

	hiltzen denaren 

	errai beroa, 

	haizearen amaraun gogorra,

	lorearen mozorroa,

	urtaroen zirkulua,

	hegaztiaren eta kastorearen erlijioa;

	mozten eta irekitzen zaitugu

	zure sabel odoltsua 

	karen gisara erabiltzen geure buruarentzat,

	hil ondoren ere,

	zuri bakarrik

	bizitza usain liluragarri hori 

	baitarizu.

	 


35

	 

	Nork, izatearen indarra ez bazen, 

	osatu al zituen elektroiak, neutroiak 

	eta positroiak 

	elementu bakoitzaren atomo bakoitzean era berean, 

	berdintsuak izan zitezen? 

	Nork, denbora ez bazen, 

	bete al zuen atomo bakoitzaren burua ezerezaz? 

	Nork egin al zuen airea 

	airearen berdina, 

	berdinak 

	euriaren tanta guztiak, 

	urrezko gramo bakoitza, 

	eta egiaren zati oro? 

	Izan nahi dugu 

	ezberdinak garela 

	pentsatzen dugulako, 

	bakarrak, 

	eta ez gara konturatzen 

	sua eta denbora bakarrik

	bereziak direla,

	benetakoak?

	 


36

	 

	Nirea,

	nirea bezala sentitzen dudana,

	hurbil daukadana,

	edota hori non nagoen,

	dena,

	jaten dudana,

	arnas egiten dudana,

	tinta honen sustantzia hutsa

	paper honen sustantzia ilunean,

	naizena

	eta ni dena,

	eusten nau,

	banaiz,

	bere gainean naiz,

	edo bere baitan,

	edo beregandik,

	bera arte.

	 


37

	 

	Mundua flotatzen al da 

	edo hondatzen al da?

	Unibertsoa puzten al da 

	edo hazten al da?

	Izarrek hegan egiten dute 

	edo hiltzen dira?

	Bagara edo ez gara?

	 


38

	 

	Ideiak materiaren formetan

	bilakatu zituen eskua

	edota erorpena,

	noizbait ideiak baziren;

	denbora hasi zuen mugimendua;

	lehenengo izaki hilaren edo apurtuaren 

	hautsa 

	galdu zuen 

	lehenengo haizea; 

	lehenengo argia ireki zuen begia,

	ezagutzea edo jakitea uste dudana da,

	gogoratzen saiatzen naizena,

	itxaroten nauen ezerezak

	eskaintzen didan

	ezjakintasun betea.

	 


39

	 

	Suak gauzak okupatzen ditu 

	bizitzak gu okupatzen 

	gaituen moduan, 

	eta finean 

	erretzen den guztia 

	bizirik egon da, 

	eta horregatik 

	objektu geldoak puskatzen direnean 

	hil edo desagertzen direla 

	pentsatzen dugu, 

	pusketak ez balira bezala, 

	eta horregatik 

	ez gara 

	errautsaren esentzia arina 

	ulertzeko gai.

	 

	 

	 

	 

	 

	 

	 

	 

	 

	 

	 

	 

	 

	 

	40

	 

	Lurra,

	urtaroen basa infekziosoa,

	igandetako hauts magikoa,

	zu bai zarela mundua,

	lurra,

	denaren murtxikadura iluna,

	biziaren eta mineralaren errautsa,

	argiaren ustel tokia,

	izan zarena

	eta daukazuna

	ahazten dituzunean

	euriaz mozkor eginda

	libreagoa zara,

	gehiago izan zara,

	gutxiago zerbait zara,

	nahasketa gehiago

	denborarekin,

	ezereza gutxiago.

	 


41

	 

	Urak forma hartzen du

	eta harriak ematen du, 

	zura, burdina eta kristalak 

	forma hartzen dute

	eta gizakiak eman, 

	fruituetako aktoan 

	ereinak usteltzen dira potentzian, 

	euriek uzta 

	hondatzen bukatzen duten moduan, 

	hondarrak ongarria dira, 

	denbora amaiera, 

	eta egun betean nire argiak 

	materia anabasa bat 

	lohitzen du.

	 


42

	 

	Papera,

	basoen mami lehorra,

	saparik gabe baltsamatua

	eta oxigenoz zuritua,

	apurtuta,

	zapalduta,

	leuna,

	tiratuta,

	emea,

	oroimenaren etxe lasaia,

	amodioaren hilobi handigurakoa,

	heriotzaren pregonari eta bufoia,

	orainaren biderkatzaile deusgaia,

	boterearen eskularru delikatua,

	gizakiarena gizakiaren gainean,

	eta gizakiarena

	biziduna den gainontzekoaren gainean,

	denboraren parabola

	baso biluziaren bihotzaren modukoa

	urtaroaren azkeneko egunetan,

	munduaren udazkenaren orri lohituaa,

	altxatua,

	noosferaren azala,

	hizkuntzaren hilatorra,

	egiaren

	petaloa.

	 


43

	 

	Zer urruntasuna dago 

	Lurraren belarretik

	astro bateraino?

	Zenbat atomo ditu

	kopa bat ardok?

	Zein da itsaso baten 

	adina?

	Zenbat denbora zati 

	berandutzen da 

	hosto bat 

	erortzen?

	Zenbat?

	Zenbat denbora?

	Zenbat indar?

	Zenbat kopuru?

	Materiaren mugitzea 

	eta gertatzea 

	zenbakietara itzultzen 

	saiatuz...

	 


44

	 

	Hegazkin batek soinuaren muga

	gurutzatzen du

	eta munduak zaurituta

	oihukatzen du,

	zer beste legek apur ditzakegu?,

	materiaren muga?, usainaren muga?,

	ikusmenaren muga?

	Zenbat indar egin behar dugu

	edo zenbat abiaduraz

	errepikatu behar dugu zer edo zer 

	beste aldera pasatu ahal izateko?

	Nahiko altuak gara

	Jainkoari deitzeko,

	bere atea jotzeko,

	eta inork erantzuten ez duenez

	geure adimenean immolatzen gara.

	 


45

	 

	Gauzak, bortitzenak ere,

	axolagabetasun gozoaz

	gertatu egiten dira,

	eta agian baten batek

	izateko senaz

	huskeriaren leizearen aurrean

	zorabioa sentitzen du, 

	agian beste batek

	bertan

	ahanzturaren bermea

	ikusten duen bitartean,

	huskeriaren

	bake infinitua.

	 


46

	 

	Elementuen nahasketek 

	denborak eta lekuak 

	egiten dituzte,

	konplexutasunak eta ugaritasunak 

	zoria sortzen dute,

	urruntasunak 

	bizitzaren ibilera,

	jatorrizko sinpletasunaren 

	nostalgia,

	egunak, klima 

	eta garenaren nahasketak 

	sortzen gaitu, 

	eta horrela gaude, 

	okertuta 

	izanaren barrokismoarengatik.

	 


47

	 

	Atomoak eta beren zatikiak 

	ez dira formula bateko 

	zenbakiak, 

	silabak eta letrak baizik, 

	gauzak 

	oso luzeak diren esaldiak,

	materia osoa baitago 

	ezerezaren hizkuntza ezkutuan 

	idatzia, 

	ondoren datorren azalpena 

	leherketa handia izan baitzen,

	oihua.

	 


48

	 

	Zure odoleko burdina, 

	zure betazaletako nikela, 

	eta zure hezurretako

	berun pozoitsua, 

	mundua bezain zaharrak,

	zure baitan zabaldu dira 

	lore baten moduan, 

	nire begietara

	eta eguzkiarenetara eta ilargiarenetara.

	 

	Nahasiak agertzen dira, 

	marraztuak, eraikiak,

	beren lurreko jatorrizko

	leinururik gabe,

	baina bizirik,

	zure begien distiran,

	zure irriaren argitasunean,

	zure bularren tentetasunean.

	 


49

	 

	Gobernatzen dudana, 

	sentitzen eta okupatzen dudan gorputza, 

	baina ni ez dena, 

	(ni baldin bainaiz nagoena, 

	mintzatzen dena,)

	obeditzen dit, 

	eta laguntzen nau 

	bere materia infinituekin, 

	bere elementu eta osagaiekin, 

	eta bere egitura konplexu 

	eta zailduekin, 

	ezagutzen ez dudan arren, 

	behatu ere ezin dudan arren, 

	habitatzen baitut bakarrik, 

	ezin  baitut berarekin besterik egin, 

	ez baitaukat beste jabetza ahalmenik 

	amodio absolutuaren ekintzarengatik 

	izan ezik, 

	iraungipena, 

	gauzatzea.

	 


50

	 

	Munduaren kurbak 

	gauzak gordetzen ditu,

	objektuak ere 

	bata bestearen atzean 

	ezkutatzen dira, 

	eta gauak 

	ibaiak eta itsasoak 

	eta bailarak 

	estali egiten ditu, 

	airezko masa eskergek 

	izakiak banatzen 

	eta urruntzen dituzte,

	eta oxigenoak 

	herdoiltzen ditu.

	 

	Ikusiko eta entzungo 

	ez dudan oro 

	zimeltzen 

	edo mugitzen da, 

	eta ni 

	hain nekatuta nago.

	 


51

	 

	Materiak,

	jaio izatetik atseden hartuta,

	aldendua,

	iparrekoa,

	itsasoak inguratzen ditu

	eta laba estaltzen du,

	astiro,

	dena isiltzen doa, 

	dena lehortzen du 

	euriaren ekintza alferraren 

	aurka,

	eta horrela,

	denborarekin,

	sortutako denboraren poderioz

	dena gelditzen da.

	 


52

	 

	Gauzen pisua

	beren materiaren kopurua da, 

	beren materiaren dentsitatea, 

	Lurraren nukleoak 

	erakartzen dituen

	indarra;

	izaki bizidunen adina 

	beren denbora kopurua da, 

	heriotzak erakartzen dituen 

	indarra;

	euria astiro erortzen da,

	eta egunak poliki doaz,

	gorputza leunki erortzen da 

	ohean, 

	nik eusten diodalako, 

	eta ohearen azpian

	Lurra dago,

	uraz beterik.

	 


53

	 

	Ezin dugu ukitu, 

	hatz baten eri-mokoaren 

	eta erpurukoren artean 

	beti gelditzen delako 

	hutseko pelikula bat, 

	presio handia egin arren, 

	bere hotza sumatu arren, 

	ezin dugu mahaiari heldu 

	azalarekin, 

	ukitu; 

	era berean 

	ez dugu jaten, 

	ezta edaten ere, 

	ezta usaintzen ere, 

	ez dugu bestea sentitzen, 

	ez gara gainontzekora ailegatzen, 

	ez ditugu haiek maitatzen 

	harreman hari konplexuen bidez 

	ez bada,

	ezerezetik zintzilik, 

	apurturik.

	 


54

	 

	Argiak

	airea eta kristalak

	zeharkatzen ditu,

	urak

	arropak eta azala

	zeharkatzen ditu,

	ezer ez zaio

	denborari

	iragangaitza suertatzen,

	baina zenbat eta argi gehiago

	xurgatu

	orduan eta dentsoagoa egiten da

	itzala

	gure baitan,

	zenbat eta euri gehiago

	erori

	orduan eta gehiago lehortzen dira

	objektu ororen

	mami eta hezurrak,

	eta denbora gertatzen  ez zaigun arren

	desegiten gaitu

	halere.

	 


55

	 

	Zu sustantziengan sinisten duzu, esentzietan, 

	baina nik materia besterik ez dut sumatzen,

	blai eginda, 

	gauzak beraiez bazterretaraino gainezka, 

	eta gorputzak arimarik gabekoak, 

	errauts sotila, 

	lur iluna, 

	hainbeste heriotzen indar osoa 

	bizitzaren ernamuin berri 

	bakoitzean.

	 


56

	 

	Materia guztia, 

	baita itsasoetako urak ere, 

	orbainez beteta dago, 

	markez idatzia, 

	suntsitua, 

	zauriz eta gorpuez 

	betea.

	 

	Izate osoa

	ezerezaren

	guda zelaian

	bero pixka batekin

	hazten den belartza

	gisakoa da.

	 


57

	 

	Lo egin arren 

	orduek ez diote 

	iragateari utziko, 

	maite arren 

	ez duzu ezer 

	zerbait berezitan 

	bihurtuko, 

	hil arren 

	ez diozu 

	izateari utziko.

	 


58

	 

	Jan ahal duzun hainbeste, 

	edan egarria ase arte, 

	eta eskapatzen ez zaizun aire guztia 

	gorde, 

	gainontzekoa ez baita zurea izango, 

	uzten duzuna 

	ez da zu.

	 


59

	 

	Azal, ezkata eta kortika guztiak 

	argiarekin lirindu egiten dira, 

	odolak, sapak eta urak 

	beroarekin doaz, 

	lurra gero eta lehorrago dago, 

	eta ezer ematen ez duen 

	ilargiari

	kantatzen diozu halere,

	munduarekin bukatuko duen

	eguzkiari

	kantatu beharrean.

	 


60

	 

	Grabitatea zera da, 

	txikia handiaren naziora 

	itzultzen den 

	indarra;

	pisua garenaren zama da,

	irten ginen lekuaren 

	berreskurapena,

	egin gintuenaren,

	materia prestatu zigutenen 

	fereka kalkulatzailea;

	noizbait ni bat izango bagina 

	ez litzateke posible erortzea, 

	behin betiko batuketan 

	agian,

	baina horregatik ere

	ez gara unibertsorako 

	desagertzen.

	 

	 

	 

	 

	 

	 

	 

	 

	 

	 

	 

	 

	61

	 

	Haragiaren materia ederragoa da, 

	askoz ere konplexuagoa, 

	nahasiagoa eta sendoagoa, 

	presenteagoa nolabait, 

	iluna eta misterioz betea, 

	baina diamantearenaz miresten gara, 

	geza dena, 

	perfektuagoa suertatzen baitzaigu, 

	ausaz begiratzen dugunean 

	bertan ezereza besterik 

	ez dugulako ikusten, 

	ezereza apur bat, 

	eta bere materiak liluratzen gaitu, 

	munduko ikatz sakonean 

	osotasuna ikusteko behatxulo batetik gisan.

	 


62

	 

	Gatzak eta errautsak 

	egiazkoagoak direla 

	uste duzu, 

	ez zara ba konturatzen 

	bularren azala 

	edo ilearen gorria 

	ez direla gu baino hilkorragoak.

	 


63

	 

	Finean ez  baldin bada ezer apurtzen, bustitzen, erretzen edo galtzen,

	ez baldin bada dena zenbait elementu errealengan irakiten besterik, 

	eta gu burbuila bat besterik ez baldin bagara, 

	ore osoa erabat hutsik baldin badago, 

	orduan muxu batek ez du ezer bukatuko, orduek ez dute zauritzen, bizi baizik, 

	eta hi hortxe haiz.

	 


64

	 

	Ez baldin badago 

	materia gehiago 

	izotzean 

	uretan baino, 

	edo materia gutxiago 

	lurrinean,

	hemen munduan, 

	Unibertsoaren ertzak zabaldu arren, 

	ez naiz gutxiago izango 

	hilko naizen egunean, 

	elkarrengandik banatuko 

	dira bakarrik 

	osatzen nauten masak, 

	urrun joango dira nire burdinak 

	nire uretatik, 

	eta baita beraiengandik ere,

	eta naizenaren

	diaspora bortitza

	gertatuko da,

	eman nahi ez dudanarena.

	 


65

	 

	Ba al zenekien ez dela argia 

	petaloak eta azazkalak, 

	eta harriak, mamitzen dituena?,

	itsasoko ura ez dagoela benetan beroa 

	euria ari duenean?, 

	eta baldin bazenekien, 

	zergatik isildu zinen?, 

	zergatik isildu zineten denak?, 

	zergatik ez esan edalontziak 

	ez direla puskatzen?, 

	haizeak ez direla putzaldiak?, 

	planetaren ile kizkurraren forma 

	besterik ez garela, 

	eta argia izar baten aurpegia?, 

	zergatik ez saiatu 

	zerbait ederragoa izaten?

	 


66

	 

	Aireak badaki egia,

	berandutzen da beti,

	noizbehinka gelditu egiten da

	eta begiratzen du,

	munduari so geratzen da, 

	beti begiratzen dago

	hain handia den begi batekin

	ezen ia ez du ezer ikusten asmatzen,

	baina ez du xehetasunik galtzen 

	eguzkiaren argi osoan 

	bainatuta, 

	edota hodeien gainean 

	izarren argi urria 

	eskean dabil bestela,

	gu guztiok elikatzeko gero, 

	gure erraiak 

	eta gure odola 

	oxigenoz edo ezerezaz betetzeko, 

	gu akabatu gabe

	ezta zapaldu ere;

	gurea den guztia setiatzen du

	eta gure bero osoa 

	lapurtu egiten du

	gaixotasunaren nagiaz,

	ziur aski nonbait badaukalako

	izatearen arintasun

	ulertezinaren berri.

	 


67

	 

	Han,

	non materia ez den betetzen 

	argiz, urez edo zaratez,

	non urtarorik ez dagoen,

	eta denbora ez den ahanzturaz 

	kargatzen, 

	han,

	urrun baldin badago,

	agian izanak atseden hartuko du,

	dena sekretuki

	purpura izango da,

	edo ez da galtzen egongo

	behintzat.

	 


68

	 

	Puruak esaten diegu 

	ura eta kristalari

	bakarrik 

	ezerezaz maskaratzen direlako,

	ez hostoaren 

	gai ilunari, 

	ezta odolaren 

	opakutasun harroari ere, 

	beren izana

	argiari oihukatzen dioten arren, 

	eta bizitzaren herrialdera 

	iritsi diren arren, 

	agian ez izatearen 

	nahia edukitzea 

	besterik gabe izatea

	baino hobeagoa da,

	edo ez esatea

	baino hobeagoa.

	 


69

	 

	Egunetako elur etengabea,

	izatearen azalaren euria,

	erretzen den denboraren

	errauts emankorra,

	lurraren

	eta itsasoen

	ama

	izugarriki leuna,

	mundu zaharraren

	errenta elikagarria,

	hautsa,

	gurea ezkutatzeko

	salbazio bat bezala

	lehortzeko

	zatozkigu,

	eta eskuekin

	baztertzen zaitugu,

	uneoro,

	ordu batean lur jota

	erortzen garen arte,

	ez pozoia zarelako,

	urtaroaren uzta

	zarelako baizik.

	Munduaren araztasunak ematen duen askatasuna, 

	hautsaren garbitasuna, 

	distirak gauza nekatuen begien modura, 

	eta hotz berria argia ez duena jasaten, 

	dena gauak egiten du 

	denborarekin desagertzen delako.

	 

	Oroimena aldaketaren sofistikazio bat bezala, 

	bizitza masen justifikazio bat bezala begiratu, 

	usaindu eta ukitu, eta sentitu nahi direnak, 

	eta ilea eta azazkalak hazten jarraitzen zaizkigu 

	ateen atzetik,

	itxoiten dugun bitartean.

	 

	Gogaitasuna heriotza mota bat bezala, 

	ezerezarenganako egikaritzea,

	dantzarik alaiena.

	Urriko haize matxinatuan 

	hosto bat eguzkiz mozkorra 

	grabitateaz ahazten da, 

	bai eta izatearekiko leialtasunaz ere. 

	Azkenean eroriko da 

	eta ez da horregatik hilko gainera.

	Gizakiaren patua ikaragarria da,

	zahartzea, desagertzea,

	bizidun guztiaren patua dena

	finean,

	izate osoarena,

	bilakaera,

	behin bizigarria den 

	iragan bat sortzea 

	ondoren galtzeko 

	baita 

	zerbait izatearen

	madarikapena,

	eta ezerezak beti gaztea dirau

	bere etorkizunaren

	tanta batere ez isuriz.

	 


 73

	 

	Munduak mundutzen du, 

	gorputzak elektrizitateaz 

	kargatzen eta deskargatzen dira, 

	poloek norabide guztiak 

	erakartzen dituzte, 

	eta goizaren erdian, 

	katu baten moduan

	uren erradioaktibitatearen 

	urruma entzutera iristen zara; 

	ni are ilunagoak diren 

	belztasunetan sartzen naiz, 

	eta ezin dut 

	argiren bat ote dudan 

	ikusi, 

	are sakonagoak diren

	isiltasunetan gelditzen naiz,

	eta ez dut ezer entzuten.

	Egiak hunkitzen du, 

	gauzen bakardadea, 

	dena ezerezaz setiatua dagoela, 

	eta izakien arteko hurbilketa 

	ez dela parodia bat besterik, 

	eta dena dela, 

	nonbait

	elkar maitatzen dugu 

	eta bizitzak sortzen ditugu.

	 


75

	 

	Gure indarra, zeinaz mugitzen garen

	edo non esertzen garen uhinetan surf egiten ditugunean,

	gure pentsaeraren elektrizitatea, gure taupadak,

	hasierako indarraren, leherketa handiaren oihartzunak besterik ez dira, 

	eta gure haragia artoa eta lokatza izan zena 

	jainko askok eskukatua da, 

	oskol huts bat, 

	beharbada forma izango gara, 

	agian izango garen benetan jatorrizkoa eta bakarra 

	kontsumitzen garen sugarraren kolorea da,

	horrek ziur aski  inolako garrantzirik izango ez duen arren,

	gehienetan ikusten ez delako.

	Haize pixka baten zain egon zaitezte,

	Iparraldeko euri arinaren

	eta iraulitako urtaroaren beroaren zain,

	orduan zauriak irekiko direlako,

	urarekin maldak gehiago eroriko dira, 

	eta lurra eta azala laurdenduko dira,

	zu lehenago hilko zara

	eta mundua zaharragoa egingo da, 

	agian ekaitz bat izango da 

	besterik ez, 

	aldaketa baten abiadura, 

	baina gure egurats zabal magikoak, 

	planetarena eta izarrena, 

	denbora mugitzen du, 

	zentzua bezala.

	Argia bakarrik ez dago soberan, 

	argiak bakarrik betetzen du,

	argiak bakarrik erretzen du,

	argia bakarrik maitasuna da,

	argiak bakarrik euri egiten du, 

	argiak bakarrik beroa ematen du, 

	argia bakarrik gertatzen da, 

	argia bakarrik mugitzen da, 

	eta badator,

	eta desagertu egiten da,

	urre erreal bat bezala.

	Hozi - lerroak 

	denboraren tronpetarekin 

	lurra apurtzen duena, 

	zabaldu eta banakatzen duena, 

	lehenengo zelularengandik 

	ahoen mendekuarekin iristen gara, 

	geldoa den dena kontsumitzen dugu, 

	eta gure azal eta zurtoinen nazioa azkarrago hazten da 

	Unibertsoaren ertza baino, 

	irensten bukatuko baitugu, 

	horretarako etorri garelako, 

	horregatik areagotzen baita 

	gure odol eta sapazko guda, 

	eta horregatik etortzen jarraitzen dugu 

	ezerezaren kausa heroikoarengatik, 

	suarena,

	guk bakarrik sentitzen duguna.

	Zer galdu nahi duzu 

	jakiteko 

	egia bakarra barrea dela, 

	arratsaldearen mantsotasuna?, 

	bere begien distira?, 

	esan zeniona 

	eta oraindik esan diezaiokezuna?, 

	ikusten ez zenuen 

	eta orain dakusazun 

	argia?

	 


80

	 

	Mugimendu guztiak lehenengo leherketaren 

	eraginak eta karanbolak baldin badira, 

	argi oro lehenengo printza haren 

	islak besterik ez baldin badira, 

	eta urruntasun osoa ez baldin bada 

	lehenengo une harengandik banatzen gaituen 

	denbora kopurua besterik, 

	zer da ba marmar hori?,

	zarata guztiak eztanda haren oihartzunak badira,

	nondik dator orduan dunbots hori?,

	arrama elektriko etengabe hori?,

	algara burrunbatsu hori

	bizitza bat bailitzan erreboltatu egiten dena?

	 


81

	 

	Haiek ez dute guregan bero - narrioak besterik ikusten, 

	eta bero bera bere sabelen aurka sentitzen dute 

	lurrean, 

	eguna bezala zirkin egiten dugunean, 

	eta ez die ezerk beldur gehiagorik ematen 

	gure isiltasunak baino, 

	gure moteltasunak, 

	gure bigira apatikoak, 

	eta gure arnasa hotzari ematen diogun klartasunak, 

	bizitzaren tximinien gisara.

	 


82

	 

	Meategiek eta sotoek 

	erroek bezala lurra apurtzen dute, 

	eta eraikinek eta dorreek 

	zeruak urratzen dituzte adarren moduan, 

	noosferaren zuhaitza handitzen 

	eta handitzen doalarik denboraren poderioz, 

	urekin eta mineralekin, 

	eta planeta zabaltzen amaituko da, 

	zer hautsiko du ondoren?

	 


83

	 

	Planetak egiten dugun guztia zimeltzen eta usteltzen dihardu,

	ezpata eta iltzea herdoiltzen ditu, 

	hormetatik are egiten du, 

	eta edalontziak eta alkandorak puskatu egiten ditu, 

	dena erreibindikatzen duelarik egunero, 

	zergatik ekitea orduan 

	azkenean beti garaitzen baldin badu.

	 


84

	 

	Aireak egun osoan zehar herdoiltzen nau, 

	eta elikagai guztiek pozoitzen naute,

	mugitzen naizen bakoitzean kontsumitu egiten naiz,

	eta eguzki gordina nire argia itzaltzen dago,

	eta halere nire sakonera ilunetatik,

	nire bizkarrezurretik, nire besoen zainetatik, hozi - lerroak bere saga epikoa abesten du, eta nik ez daukat defendatzeko beste modurik,

	beste mendekurik, 

	zu jaioaraztea baino, 

	piztea.

	 


85

	 

	Edertasuna argiaren efektu bat da gauzetan, 

	hondatzen den mundu baten inklinazio berezia, 

	azkeneko aroaren ilunabarreko lilura 

	edo irauteko behar ez dugun denbora bakarrik, 

	gaztetasuna, sendoa, altua, berria, desegiteko era ezberdin bat, 

	distira,

	argiaren zentzua aldatzeko opakutasun bakunak.

	 


86

	 

	Trinkotuta gaude, 

	gure materia oso dentsoa da, 

	harria edo urarena baino gehiago,

	eta gure azalak eusten duen presio hau 

	barrurantz inplosionatzen da 

	bere burua kontsumitzen duen ikaragarrizko 

	indar batez, 

	oso erradiazio bitxia sortzen duena,

	arima deitzen duguna hain zuzen ere, 

	kontzientzia, 

	gizatasuna, 

	eta hilezkorra dela diogu.

	Ikusiko duzue orduan

	nora joango diren zuen gogorapen eta gorrotoak

	zauriak eta zainak irekiko

	zaizkizuenean,

	kutxaren barruan.

